
অদ্ভুত দেখেন আহা সেই দেশে আসি।

এক কন্যা হস্তী গিলে পদ্মপত্রে বসি॥

আশ্চর্য্য দেখিয়া তাঁর কৌতুক হলো মন।

রাজাকে কহেন গিয়া অপূর্ব্ব কথন॥

সেনাসহ রাজা আসে শ্রীমন্ত বচনে।

কিছু না দেখি রাজার ক্রোধ হলো মনে॥

এক সাধু ভণ্ড আসি কারাগারে রয়।

শমন সদনে একে পাঠাব নিশ্চয়॥

শ্রীমন্তে কাটিতে আজ্ঞা করিল তখন।

মশানে শ্রীমন্ত করে চণ্ডিকা স্মরণ॥

অষ্টটী তণ্ডুল দুর্ব্বা ধরিয়া মাথায়।

রক্ষ রক্ষ ব’লে বন্দী ডাকে চণ্ডিকায়॥

কালি কালিকে মা! মোক্ষ কামেশ্বরি।

খুর খড়্গ করে ধর কালীরূপ ধরি॥

গণেশ জননী মাগো অগতির গতি।

ঘোরতর ঘোরহরা ঘুচাও দুর্গতি॥

ওঁকারে ভৈরবী দেবী ভৈরব অঙ্গনা।

ওঁ সংজ্ঞা হেমাঙ্গিনী পঙ্কজ লোচনা॥

চতুরে চাতুরী করে শুনগো তারিণী।

ছায়াদানে ত্রাণ কর তাপিত পরাণি॥

জননী আমার তোমা সেবে চিরকাল।

ঝাপটিয়া রাখ মাগো দাসীর ছাওয়াল॥

ঞকার যোগিণী রূপী যোগ পরায়ণা।

ঞকার বিরিঞ্চি-বাঞ্ছা কাঞ্চন-বরণা॥

